
До : Градоначалникот на Општината 
Почитуван Градоначалник, 
Заедницата на единиците на локалната самоуправа на Република Македонија - ЗЕЛС ги подготви следните поважни информации од активностите што ги спроведуваше во текот на изминатиот период. 
30 април, 2010 година                Заврши втората фаза од проектот,, „Транспарентна општина”   
Со  организирањето на тркалезна маса во Општина Охрид, на 30 април, заврши втората фаза од проектот ,,Транспарентна општина”  што го реализира ЗЕЛС со поддршка на УСАИД/ Програма за локална самоуправа. Вакви средби, на кои учествуваа  претставници на општината и претставници на јавноста беа организирани во сите 14 пилот–општини опфатени со проектот: Гази Баба, Гевгелија, Гостивар, Дебар, Ѓорче Петров, Илинден, Кавадарци, Крива Паланка, Куманово, Неготино, Охрид, Ресен, Тетово, Штип. За прашања поврзани со транспаретноста во општините, информирањето во самата општина меѓу вработените, но и за комуницирањето на  општината со јавноста, дискутраа градоначалниците, раководителите, лицето/a за односи со јавност- ПР, советниците и  претставници од медиумите, здруженијата на граѓани и од бизнис секторот. Од овие дискусии произлегоа повеќе генерални заклучоци, меѓу кои дека општините сакаат да работат транспарентно, за оваа намена планираат  средства во општинскиот буџет и кадровски се екипираат. Беше констатирано и дека најголемиот број од пилот-општините ги користат стандрадните форми за информирање, преку издавање на весници, редовно ажурирање на  веб порталите, организирање на средби со граѓаните, отворени денови на општината и друго. Како недостатоци беа забележани неизграденоста на јасен концепт за приоритетите и видот на информациите кои општината сака да ги пласира во јавноста и што сака да постигне со  тоа,  кој треба да го определи приоритетот по важност на  информациите, кој  треба да  дава изјави... За лицата за односи со јавност во општините -ПР лицата,  беше потенциран проблемот со прибирањето на информациите од своите колеги кои реализираат активности од разновидните надлежности на општината, а со одредени недостатоци е и одвивањето на  размената на информации меѓу секторите и одделенијата во самата општина. Во рамките на Проектот ќе биде изработен Правилник за проток на информации во општината, каде ќе бидат опфатени повеќе прашања од оваа област, меѓу кои  и делот за мерење на задоволството од услугите што ги пружа општината, релацијата советник-администрација, можноста за присуство и учество на граѓаните на седниците на советите и друго. Конечната цел на овој Проект е пропишување на минимум стандарди за јавност. 
На 4 и 5 мај, 2010 година           ЗЕЛС спроведе обука за зајакнување на административните капацитети на  четири Центри за развој на планските региони
Заради огромниот обем на проектни активности на Центрите за развој на планските региони, кои во голема мера подразбираат и доследно спроведување на постапките за јавни набавки при реализација на изведбените проекти, ЗЕЛС ги стави сопствените административни капацитети во функција на јакнење на способностите на нивната администрација. На четврти и петти мај, во хотелот ,,Белви,, во Скопје, во рамките на ЗЕЛС Тренинг Центарот – ЗТЦ, претставници од одделението за нормативно - правни прашања при ЗЕЛС, подготвија и реализираа дводневна обука за јавни набавки за претставниците од четирите центри за развој и тоа од Полошкиот, Југозападниот, Источниот и Југоисточниот регион, чии активности се поддржани од ГТЗ. Всушност, целата обука, на која присуствува и претставници од општинската администрација на дел од општините кои се во рамките на овие региони, беше финансиски поддржана од ГТЗ Канцеларијата во Скопје. 
Експертите од нормативно–правното одделение на ЗЕЛС ги пренесоа искуствата во спроведувањето, планирањето и транспарентноста на постапките за јавни набавки, видовите и најсоодветните модели потребни за најефикасно и најекономично располагање со средствата и ги потенцираа најважните процедури при спроведувањето на постапките за јавни набавки. На работилницата беа разменети и мислења околу дилемите со кои се соочуваат ЗЕЛС и центрите при администрирањето на истите. 
ЗЕЛС има висок приоритет во обезбедување предуслови за квалитетен рамномерен регионален развој и тоа во сите негови сегменти, започнувајќи од финансиска одржливост, системската функционалност и организација, но и обезбедување високи административни капацитети на администрација на Центрите за развој на планските регион. Во оваа насока поддршката е јасна, искуствата на ЗЕЛС беа споделени со претставниците на Центрите, беше пренесен теоретскиот дел и детално образложени Законските обврски на субјектите, предмет на постапките за јавни набавки.
Публикуван Годишниот извештај на ЗЕЛС за 2009 година 
ЗЕЛС во континуитет, веќе по петти пат, го публикува Годишниот извештај за работа, со што на транспарентен и отчетен начин ги прикажува најзначајните активности, постигнатите резултати и финансиските приходи и расходи реализирани во текот на претходната година. Годишниот извештај на ЗЕЛС за 2009 година е издаден на три јазици: македонски, албански и англиски, со цел да им биде подостапен на сите заинтересирани лица кои ја следат работата на единствената асоцијација на единиците на локалната самоуправа на Република Македонија-ЗЕЛС. На 72 страници, преку слики и текст, се презентирани предизвиците со кои се соочувале општините во минатата година, но и постигнатите позначајни успеси за развој на децентрализацијата во земјата. Зголемувањето на финансиската независност на општините и префрлањето на сопственоста на градежното земјиште од централно на локално ниво, беа двата клучни приоритета на кои ЗЕЛС минатата година  максимално се посвети и постигна значителни резултати. Активностите ги насочи и кон други активности кои ,исто така, се од значење за равојот на децентрализацијата во земјата и успешно извршување на надлежностите на локалните власти. Потврда дека сето тоа се реализира во вистинска насока, ЗЕЛС доби не само од своите членки –општините, туку и од претставниците на мегународната заедница. Уште повеќе, што во Извештајот на Европската Комисија за нашата земја, од месец октомври, беше забележано дека ,,ЗЕЛС претставува важен фактор во спроведувањето на децентрализацијата во Република Македонија”. Извештајот содржеше позитивни критики за спроведувањето на процесот на децентрализацијата, а ЗЕЛС беше претставен како примарен и значаен фактор во создавањето и во раководењето на важните задачи, надлежности и одговорности во движењето нанапред на децентрализациониот процес во Република Македонија.
Во Годишниот извештај на ЗЕЛС за 2009 година, преку графички прикази е изразено и финансиското работење на ЗЕЛС, во кое е видлива финансиската поддршка на странските донатори, особено на Швајцарската агенција за соработка и развој –СДЦ. Во прилог на финасиското работење на ЗЕЛС, приложен е и ревизорскиот извештај. Годишниот извештај на ЗЕЛС за 2009 година можете да го разгледате на веб страницата на Асоцијацијата њњњ.зелс.орг.мк.
 06 мај  2010 година                         Обука ,,Ефикасно управување во локалната власт,, 
На шести мај, во ,,Холидеј ин” во Скопје, беше организирана еднодневна работилница за претставниците од четирите пилот-општини: Велес, Дебар, Струмица и Штип, вклучени во рамките на проектот „Систем за ефикасно управување”, што го реализира ЗЕЛС во соработка со Советот на Европа. На работилницата беше повикан британскиот експерт на Советот на Европа, г-н  Џон Бербер кој говореше на темата ,,Ефикасно управување во Македонија-учење од искуствата во западна и источна Европа “. Тој ги посочи британските искуства во оваа област, но особено внимание посвети на утврдувањето на индикаторите, како важен дел од системот на ефикасно управување, според кои ќе се врши мерење на успешноста. Беа реализирани и директни посети на четирите пилот-општини од домашен експерт на Советот на Европа, кој работеше непосредно со претставниците од општините на изработка на акциони планови за ефикасно управување во областа на животната средина и на управувањето со даноци. Ќе биде изработен прирачник за ефикасно управување, прилагоден на надлежностите и на активностите на локалните власти во нашата земја. Идејата за системот на ефикасно управување е мерење на остварувањата, за да може  да се  разликува успехот од неуспехот, односно да се коригираат неправилностите и да се идентификуваат со цел да не се повторуваат истите грешки. Користа од примената на системот на управување со остварувањата е повеќекратна и тоа: дава фокус за приоретизирање при донесувањето на одлуки, дава можност за споредба меѓу различни услуги и типови извршители, прави проверка на извршувањето на услугите и за сето тоа ја информира јавноста,  зголемувајќи ја својата отчетност пред граѓаните. 
На 07 мај, 2010               Новото раководство на ЕВН- Македонија се запозна со барањата на ЗЕЛС 
Претседателот на ЗЕЛС, Коце Трајановски, потпретседателот, Зоран Дамјановски, и извршниот директор на ЗЕЛС, Душица Перишиќ, на седми мај, во просториите на Асоцијацијата се сретнаа со новото раководство на ЕВН-Македонија Холдинг. Претседателот на Управниот одбор на ЕВН – Македонија, Вернер Хенгст, заменик претседателот Волфганг Шефер и извршниот директор Гинтер Офнер изразија задоволство од прифаќањето на оваа средба од страна на претставниците на ЗЕЛС и посакаа натамошно продолжување на досегашната успешна соработка што оваа компанија ја има со локалните власти од земјава. На состанокот, тие во кратки црти ги изнесоа програмите за натамошните правци на развивање на ЕВН –Македонија и на начините на воспоставување на активна соработка со општините. Укажаа дека особено вниимание ќе посветат на поплаките од корисниците, намалувањето на дефектите, подобрувањето на процесот на нови приклучоци, а ќе се фокусираат и на намалувањето на загубите и на зголемувањето на наплатата. Претставниците од ЗЕЛС на новото раководство на ЕВН –Македонија им посакаа добредојде и успешна работа, по што ги изнесоа препораките што ги изготви Ад-хок Комисијата за надминување на отворените прашања меѓу ЗЕЛС и ЕВН. Укажаа дека голем број општини добиваат поплаки од своите граѓани за нискиот напон на електричната енергија, која не е соодветна со пропишаните стандарди, заради што се случуваат постојани дефекти на електричните апарати, за кои тие обесштетувањето го  бараат од општината. Исто така, беше апелирано до ЕВН да им излезе во пресрет на општините, а особено на оние со блокирани сметки, да   им ги отпише каматите и да ги репрограмира долговите. Беше пренесена и информацијата за постоењето  на сомневање од страна на поголем број општини дека ЕВН префрла помалку средства од наплатените, за што беше побарано општините да добиваат месечна евиденција за извршената наплата. Беше потенцирано дека од не помало значење за општините е ЕВН да ги скрати административните процедури за сите граѓани, а особено за поголемите инвестирања што ги обезбедила општината. На овие и на останатите препораки што претставниците на ЗЕЛС ги изнесоа на состанокот, гостите укажаа дека ќе се реализиараат и надминат преку заемен дијалог и соработка. Тие нагласија дека локалните власти имаат највисок приоритет во работењето на Управниот одбор на ЕВН-Македонија. 
На 08 мај, 2010 година            Започнаа промотивните денови на регионите “Сакај ја Македонија, уживај во својата татковина”
На осми мај, сабота, започна официјалниот почеток на манифестацијата Промотивни денови на регионите, под мотото ,,Сакај ја Македонија, уживај во својата татковина”, во организација на ЗЕЛС, а во соработка со осумте центри за развој на планските региони, со  Министерството за локална самоуправа и со Секретаријатот за европски прашања. Поддржувач на Проектот е ГТЗ - Владина германска организација за техничка поддршка. Оваа манифестација ќе трае осум последователни саботи, заклучно со 26 јуни, кога секој регион, секоја сабота, во периодот од 12 до 17 часот ќе се промовира на плоштадот „Македонија”, во Скопје 
На осми мај прв се промовираше Пелагонискиот регион и општините во него: Битола, Могила, Демир Хисар, Кривогаштани, Прилеп, Ресен и Крушево, а веќе следната сабота, на 15 мај, промоција имаше Североисточниот регион и општините Кратово, Крива Паланка, Ранковце, Старо Нагоричане, Липково и Куманово. На  29 мај 9 (оваа сабота) ќе се претстави Полошки регион со општините  Јегуновце, Теарце, Тетово, Врапчиште, Желино, Брвеница, Маврово-Ростуше, Гостивар, Боговиње. Претставувањето на останатите пет региони ќе се одвива според договорениот распоред: На 5 јуни – Југоисточен регион: Валандово, Струмица, Гевгелија, Дојран, Богданци, Ново Село, Босилево, Василево, Радовиш, Конче. Промоцијата на Вардарски регион: Велес, Чашка, Росоман, Градско, Кавадарци, Демир Капија, Неготино, Лозово, Свети Николе, ќе биде на денот кога во Скопје ќе се одржи Регионалната Конференција на Заедничкиот консултативен комитет помеѓу Република Македонија и Комитетот на регионите на Европската унија). На 12 јуни е Источен регион : Штип, Кочани, Берово, Делчево, Виница,  Македонска Каменица, Пехчево, Зрновци, Чешиново–Облешево, Карбинци, Пробиштип. На 19 јуни – Југозападен регион: Охрид, Струга, Вевчани, Дебарца, Центар Жупа, Другово, Вранештица, Пласница, Кичево, Зајас, Осломеј, Македонски Брод, Дебар.завршната манифестација е на 26 јуни со Скопски регион: Аеродром, Бутел, Гази Баба, Карпош, Ѓорче Петров, Кисела Вода, Сарај, Центар, Чаир, Шуто Оризари, Арачиново, Зелениково, Илинден, Петровец, Сопиште, Студеничани, Чучер-Сандево. 
Промотивните денови на регионите - “Сакај ја Македонија, уживај во својата татковина” имаат за цел да им овозможат на граѓаните одблизу да се запознаат со активностите,  регионалните и локалните планови и инвестициските можности што тие ги нудат. Градоначалниците, претставниците од советите за развој на планските региони, од центрите за развој и од општинската администрација се во  непосреден контакт со сите заинтересирани посетители и ги информираат за прашања што се од локална надлежност. На поставените штандови на плоштадот (на локацијата каде што во зимскиот период беше лоцирано лизгалиштето) Центарот за развој на регионот што се промовира и општините  ги претставуваат  економските, туристичките, природните и културните потенцијали на регионот, изложувајќи разновидни брошури, туристички информатори, занаетчиски производи и вкусна традиционална храна. Целиот амбиент  е надополнет со богата културно –уметничка програма .
10 мај, 2010 година                        Средба во ЗЕЛС на претседателот на Комисијата за комунални дејности со претставниц од  „Операција Флоријан”.  
Претседателот на Комисијата за комунални дејности при ЗЕЛС, Жика Стојановски,, градоначалник на Општина Илинден, на 10. мај  во просториите на ЗЕЛС имаше средба со претставници од „Операција Флоријан”. Беа презентирани сите досегашни активности, преземени во рамките на проектот за поддршка на противпожарните единици во РМ и  барањата и потребите на овие единици. Особено беше истакната потребата од нивно формално поврзување во мрежа, понатамошно градење на капацитетите на пожарникарите и  помош во делот на опремувањето на службите.  ЗЕЛС продолжува со поддршката на општините и екипирањето на противпожарните единици, во правец на зајакнување на општините за извршување и на оваа надлежност. ,,Операција Флоријан,, од Обединетото Кралство, на 06 мај ,во Свети Николе донираше пет противпожарни возила за општините: Кратово, Крива Паланка, Струга, Делчево и Радовиш,, со што досегашната вкупна донација, за период од три години, изнесува 15 противпожарни возила за општините. Покрај техничката помош, „Операција Флоријан” обезбедува и континуирана обука за пожарникарите во повеќе македонски општини, со што се создаваат адекватни кадри кои потоа ќе можат да ги обучуваат своите македонски колеги во примената на европските стандарди за противпожарна заштита. Третата фаза од проектните активности, започна со работилница за командирите на Територијалните противпожарни единици во Република Македонија  што се одржа во Велес, како и со обука на пожарникарите во Свети Николе, Велес, Кратово, Крива Паланка, Струга и Радовиш. Активностите ги поддржува Ендрју Ки, Амбасадор на Обединетото Кралство во Република Македонија, кој изрази задоволство од реализацијата на проектот и досегашната соработка со ЗЕЛС. Во текот на мај, се  реализираат и активности за оспособување на пожарникарите да вршат едукација на децата, младите и сите граѓани на планот на превенцијата од пожари  и јавната безбедност. 
Нови  25 противпожарни возила за 19 општини 
На 16 мај, на просторот пред салата Борис Трајковски во Скопје, 19 општини од Македонија: Битола, Велес, Гостивар, Гевгелија, Кавадарци, Кичево, Кочани, Куманово, Охрид, Прилеп, градот Скопје, Струмица, Тетово, Штип, Берово,  Валандово, Маврово-Ростуше, Македонски Брод и Петровец добија противпожарни возила од Дирекцијата за заштита и спасување. На примопредавањето присуствуваше и Премиерот Никола Груевски, кој им ги додели клучевите од 25-те противпожарни возила, од кои 15 се за градски услови, а 10 се специјализирани за шумски услови. Владата во овој проект инвестирала  263 милиони денари или 4,3 милиони евра. Директорот на ДЗС, Шабан Селиу, изрази огромно задоволство што токму на петтиот роденден, Дирекцијата го обновува стариот возен парк на противпожарните единици низ целата држава.  Задоволство изразија и градоначалниците на општините кои сега ќе имаат подобри услови за справување со пожарите, особено во летниот период.
 12 мај, 2010 година           Проектот ,,Институционализација на форумите во заедницата” во завршна фаза 
 Проектот ,,Институционализација на форумите во заедницата” што го реализира ЗЕЛС со поддршка на Швајцарската агенција за соработка и развој се доведува во завршна фаза. По изготвувањето на статутарните одлуки за измени и дополнувања на статутите на  општините и по изготвувањето на Правилник за организирање и одржување на форумите во заедниците, донесени се  последните  верзии на овие два документи,  кои ќе бидат разгледани на осмата седница на УО на ЗЕЛС. На финализирањето на документите им претходеше организирање на работилници со претставници од општините, на кои тие ги изнесуваа своите размислувања и идеи за организирањето на форумите во заедниците, по што изработените верзии беа доставени на увид и мислење до сите општини.  На 12 мај, во ЗЕЛС беше одржан состанок на уредувачкиот одбор за изготвувањето на Прирачникот за спроведување на форумите во заедницата, каде се дискутираше за потребата од изготвување на Прирачник во кој детално ќе бидат разработени фазите на органзирање на форумите во заедниците

На 19 мај, 2010 година                  Промовиран новиот ,, Адресар на општините во Република Македонија”
Заедницата на единиците на локалната самоуправа (ЗЕЛС) и Македонскиот центар за меѓународна соработка (МЦМС) на 19 мај, во хотелот ,, Холидеј ин”,  го промовира новиот Адресар на општините во Република Македонија, каде на едно место се сублимирани поважните информации за сите 84 општини и Градот Скопје. На овој Адресар му претходеа две изданија, во 2002 и 2006 година, за кои постоеше голема заинтересираност, поради што е изготвен нов Адресар, со најновите податоци за општините. Основната функција на оваа публикација е да овозможи поефикасна меѓусебната информираност и комуникација на општините, на јавниот, деловниот, граѓанскиот сектор со општините и да обезбеди основни информации за потенцијалните инвеститори и донатори. Во Адресарот се прикажани општините по азбучен ред, а започнуваат со општините во Град Скопје. Вклучени се базични податоци за секоја општина : име на општината, адреса, телефон, факс, електронска пошта и интернет-страница. Прикажани се и основните демографски податоци, како и структурната поставеност на ЕЛС со податоците за градоначалникот, претседателот на советот, советниците, месните/урбаните заедници, вработени во ЕЛС (етничка, образовна и старосна структура). Исто така во овој Адресар презентирани се податоци за другите институции кои се под ингеренција на општината (Јавно комунално претпријатие, образование, здравствена заштита, култура, противпожарна заштита). Корисникот може да добие податоци за локалниот економски развој, главните стопански гранки, бројот на деловните субјекти, постоењето на акциските еколошки планови во општините. Интересни се и податоците за реализираните, тековните и планираните проекти на општината. Имињата на општините во Адресарот се дадени на службениот јазик во општините, македонскиот и неговото кирилско писмо. Освен тоа, името на општината е дадено и на јазикот и писмото што го користат најмалку 20% од жителите во општината, односно и за некои општини, каде овој процент е помал од законски утврдениот, но е донесена одлука од општинскиот совет 
Адресарот е издаден на македонски, албански и англиски јазик, во електронска форма на ЦД и е достапен на веб страницата на МЦМС њњњ.мцмс.ортг.мк и ЗЕЛС њњњ.зелс.орг.мк 
На 20 мај, 2010 година                         Претставување на ,,Програмите на заедницата”
На 20 мај, 2010 во хотел ,,Александар Палас” во Скопје, ЗЕЛС и Локалната канцеларија на СНВ – Холандска развојна организација, организираа конференција за промовирање на можностите што ги нудат ,, Програмите на Заедницата” за крајните корисници во РМ со посебен акцент на општините и другите локални организации. Како резултат на перманентното следење на потребите на општините, ЗЕЛС јасно ја препозна потребата за нивно поблиско информирање за можностите што ги нудат Програмите на Заедницата. Средствата за финансирање на проекти во сферата на локалниот економски развој, вработувањето, образованието, културата , младите, од оваа програма се недоволно искористени, често поради неинформираноста на општините за содржината на Програмите на Заедницата и начинот до кој општините можат да дојдат до бараните средства за посоодветно реализирање на своите надлежности. Како резултат овие наоди, ЗЕЛС во соработка со СНВ ќе имплементира проект финансиран и од страна на СНВ кој има за цел:
- да ги информира општините и другите локални организации за фондовите на Програмата на Заедницата како извор на финансирање на проекти во надлежност на општините 
- да го актуализира и поттикне процесот на партнерство со другите локални организации и национални институции во земјава 
- Да го поттикне поврзувањето со потенцијални партнерски општини , институции и организации во кај земјите во ЕУ

- Да ги јакне капацитетите на општинската администрација за подготовка на проекти и аплицирање на некои од Програмите на Заедницата за која Македонија има потпишано Меморандум.
На конференцијата беа дистрибуирани прашалници за изразување на заинтересираноста на општините за вклучување во понатамошните активности на проектот, односно селекција на 3 најинтересни програми за кои понатаму ќе се организираат денови на партнерства за секоја селектирана програма и ќе се формираат работни групи ( од повеќе заинтересирани локални / национални организации и институции) со цел изработка на Проект апликација за секоја од селектираните 3 програми.
Со почит, 
Бр: 0204-620
26 април, 2010 год                                                        Заедница на единиците на локалната Скопје                                                                              самоуправа на Р. Македонија-ЗЕЛС 

